
NEFTNI QAZIB OLISH JARAYONIDA 
ASFALTSMOLAPARAFIN TO‘PLAMI HAMDA 

QATLAMINING NEFT QUDUQLARI ATROFIDA 
TO‘PLANISHI VA UNI QAYTA ISHLASH 

USULLARI
Zayniyeva Raisa Bahodirovna

Tayanch doktoranti 
Buxoro muhandislik-texnologiya instituti

Annotatsiya: Ushbu maqolada neft konlari uskunalari va neft quvur kommunikatsiyalarining ishlatishda asoratlarni keltirib 
chiqaradigan, neftni qazib olish jarayonida hosil bo‘ladigan asfaltsmolaparafinlarning (ASP) hosil bo‘lishi muammosi va 
undan kimyo sanoatida talabi yuqori bo‘lgan izosiyanatsiz usulda poliuretanlar sintez qilish, foydalanish usullari haqida 
fikr yuritilgan.

Kalit soʻzlar: neft va neft mahsulotlari, asfaltsmolaparafinlar, uretanlar, termik ishlov berish, mexanik tozalash, neft quvur-
lari.
Abstract: In this article, the problem of the formation of asphalt resin paraffins (ASP), which causes complications in the 
use of oil field equipment and oil pipeline communications, and the methods of synthesis and use of isocyanate-free 
polyurethanes, which are in high demand in the chemical industry, are discussed. thought about.

Key words: Oil and oil products, asphalt resin paraffins, urethanes, thermal treatment, mechanical cleaning, oil pipelines.
Аннотация: В данной статье рассмотрена проблема образования асфальтосмолопарафинов (АСП), вызывающая 
осложнения при эксплуатации нефтепромыслового оборудования и нефтепроводных коммуникаций, а также 
методы синтеза и применения безизоцианатных полиуретанов, находящиеся в обсуждаются вопросы высокого 
спроса в химической промышленности.

Ключевые слова: Нефть и нефтепродукты, асфальтосмолы, парафины, уретаны, термическая обработка, меха-
ническая очистка, нефтепроводы.

K I R I S H
Neft sanoati energetika sektorining eng muhim tarmoqlaridan biri bo‘lib, global iqtisodiyot va sanoat rivoj-

lanishida katta ahamiyatga ega. Biroq, neft qazib olish jarayoni ko‘plab texnologik muam molar bilan birga 
keladi. Ulardan biri asfaltsmolaparafin (ASP) to‘plami va qatlamining shakllanishi hisoblanadi. ASP to‘plamlari 
va qatlamlari neft quduqlari atrofida to‘planib, quduqning samarali ishlashiga salbiy ta’sir ko‘rsatadi va neft 
qazib olish jarayonida jiddiy to‘siqlarni keltirib chiqaradi. ASPning to‘planishi quduq devorlarida, quvurlarda va 
neft yig‘uvchi tizimlarda qattiq qoldiqlar hosil bo‘lishiga olib keladi. Bu esa neft oqimini pasaytiradi, quvurlarni 
tiqilib qolishiga sabab bo‘ladi va natijada ishlab chiqarish jarayonining to‘xtab qolishiga olib kelishi mumkin. 
ASP tarkibi asosan asfaltenlar, smolalar va parafinlardan iborat bo‘lib, ularning kimyoviy va fizik xususiyatlari 
quduq sharoitlariga qarab o‘zgaradi. Ayniqsa, past haroratli quduqlarda bu jarayon tezlashadi va neft qazib 
olish samaradorligini pasaytiradi.

M A V Z U G A  O I D  A D A B I Y O T L A R  S H A R H I
Asfaltsmolaparafin (ASP) to‘plamlari va qatlami neft qazib olish jarayonidagi asosiy muammolardan biri 

bo‘lib, u quduqlar samaradorligini pasaytiradi va texnologik jarayonlarga jiddiy ta’sir ko‘rsatadi. ASP to‘plani shi 
va uni qayta ishlash usullari yuzasidan ko‘plab ilmiy tadqiqotlar olib borilgan. Dunyo bo‘ylab olimlar, jum-
ladan, o‘zbekistonlik tadqiqotchilar ham bu sohada muhim yutuqlarga erishgan. Xalqaro ilmiy adabiyotlarda 
ASP to‘plamlari shakllanishi bo‘yicha turli nazariy va amaliy tadqiqotlar keltirilgan. Masalan, Ivanov va bosh-
qalar ASPning shakllanish jarayonlarini harorat, bosim va tarkibiy o‘zgarishlar bilan bog‘liq ravishda o‘rganib, 
ularning neft quduqlarida hosil bo‘lish mexanizmlarini batafsil tahlil qilgan. Shuningdek, Smith va Brown 

kimyoviy reagentlar orqali ASPni eritish va uning hosil bo‘lishini oldini olish usullarini tadqiq qilib, samaradorlikni 
oshirish yo‘llarini taklif etganlar. O‘zbekistonda ham ASP muammosi bo‘yicha keng ko‘lamli ilmiy-tadqiqot ishlari 
amalga oshirilgan. O‘zbekistonlik olimlardan Ravshanov A.X. neft quduqlarida ASPning shakllanish sabablari 
va uni bartaraf etish usullari bo‘yicha ilmiy maqolalar chop etgan. U o‘z tadqiqotlarida neftning fizik-kimyoviy 
xususiyatlari va ASP tarkibining o‘zgarishi o‘rtasidagi bog‘liqlikni aniqlagan. Mamatov S.I. esa ASP qatlamlarini 
mexanik usullar yordamida tozalash texnologiyalarini taklif etib, ularning samaradorligini amaliy tajribalar orqali 
isbotlagan.

T A D Q I Q O T  M E T O D O L O G I YA S I
Ushbu tadqiqot ishlarini amalga oshirishda ilmiy tadqiqot metodologiyasida keng qo‘llaniladigan usullardan 

foydalanildi. Mavzuni o‘rganishda umumiylikdan individuallikka va aksincha tartibda deduksion yoki induksion 
usullardan foydalanish samara bersa, abstrakt-mantiqiy fikrlash usuli esa jarayonni tizimli tahlil qilishda ahami-
yatlidir. Ilmiy tahlil jarayonida ana shu ilmiy tadqiqot usullaridan, xususan, kuzatish, umumlashtirish, guruhlash, 
taqqoslash, tahlil qilishda esa sintez va tahlil usullaridan keng foydalanildi.

T A H L I L  V A  N A T I J A L A R
Respublikamizda ba’zi neft-gazli regionlar qovushqoqligi yuqori darajadagi neftli region hisoblanadi.  

Surxondaryo regionidagi Xovdak, Kokaydi, Lalmikor, Amudaryo, Qo‘shtor, Mirshodi, Gajak konlarida yuqori 
qovushqoqli neft zaxiralari mavjud. Bunday tarkibli neftni qazib olsh jarayonida neft quduqlarini ishlatishda 
asfaltsmolaparafin (ASP)  birikmalari hosil bo‘lishi chuqurlik agregatlari ishi samaradorligini sezilarli darajada 
pasayishiga olib keladi. Uni oldini olish va bartaraf qilishning yangi usullarini ishlab chiqish kimyo sanoatininf 
dolzarb muammolaridan biri hisoblanadi. 

Neft konlarida asfaltsmolaparafinlar hosil bo‘lishini oldini olishning optimal usullarini tanlash usullarining 
xilma-xilligiga qaramay, muammo hali ham bartaraf qilinmagan va mahalliy neft sanoatida eng muhimlaridan 
biri bo‘lib qolmoqda.

Neft qazib olish, yig‘ish va qayta ishlash tizimida asfaltsmolaparafin hosil bo‘lishiga sabab bo‘luvchi omillar: 
• quduq ostidagi bosimning pasayishi va gaz-suyuqlik tizimining gidrodinamik muvozanatining buzilishi;
• qatlam va quduq tubida haroratning pasayishi;
• gaz-suyuqlik aralashmasi va unda tarkibiy qismlarining harakat tezligining o‘zgarishi;
• aralashmaning har bir fazasidagi uglevodorodlar tarkibining keskin farq qilishi;
• fazali hajm nisbati (neft-suv)

Asfaltsmolaparafin hosil bo‘ladigan neft konlarining turli xil chuqurliklarda bo‘lishi mumkin va u neft quduqla-
rining  ishlash rejimiga bog‘liq. Ma’lumki, neftning parafinlarga nisbatan erish qobiliyati haroratning pasayishi 
va neftning gazsizlanishi bilan kamayadi. Bunday holda harorat omili ustunlik qiladi. Issiqlik uzatish intensivligi 
ma’lum bir chuqurlikdagi suyuqlik va uning atrofidagi jinslar orasidagi harorat farqiga, shuningdek, ko‘taruvchi 
quvurlar va ishlab chiqarish korpusi orasidagi halqali bo‘shliqning issiqlik o‘tkazuvchanligiga bog‘liq.

Konlarda neft qazib olish amaliyoti shuni ko‘rsatadiki, asfaltsmolaparafin to‘planishining asosiy yo‘nalishlari 
quduq nasoslari, quduqlardagi ko‘taruvchi ustunlar, quduqlardan oqim liniyalari va konlarni yig‘ish punktla-
rining rezervuarlari hisoblanadi. Quduq ko‘taruvchi quvurlarning ichki yuzasida eng intensiv parafin cho‘kmalari 
to‘planadi. Oqim liniyalarida ularning shakllanishi qishda, havo harorati gaz-neft oqimining haroratidan sezilarli 
darajada past bo‘lganda ortadi.

Qazish ishi tezligining oshishi bilan konlarning intensivligi dastlab oshadi, bu oqim to‘xtatilganda trubaning 
yuzasida pufakchalarning paydo bo‘lish va undan parafin, asfaltsmolaparafinlar hosil bo‘lishiga olib keladi. 
Asfaltsmolaparafinlar neft quvurlarini zararlaydi.  Asfaltsmolasmolaparafinlar tarkibida, asosan, malekulyar 
massasi yuqori bo‘lgan uglevodorodlar, suv, mexanik aralashmalar, azot, oltingugurt, kislorod  aralashmasi 
mavjud:
• kondensatlangan parafin-naften uglevodorodlari mavjud asfaltsmolaparafinlar -30-95%
• asfalten tarkibli suyuq smolalar mavjud asfaltsmolaparafinlar - 5-70%
• mexanik aralashmalari mavjud asfaltsmolaparafinlar - 30% gacha

Poliuretan termini polifunksional izosianatlarning ikki yoki undan ortiq gidroksil guruhi tutgan birikmalar 
bilan ta’sirlashishi natijasida yuqori molekulyar birikmalarning hosil bo‘lish jarayonini anglatadi. Poliuretan (PU) 
nomi makromolekula tarkibidagi uretan nomi bilan bog‘liq. Poliuretan makromolekulalarida oddiy va murakkab 
efir guruhlari, karbamid, amid guruhlari va ushbu polimerlarning xossalarini belgilaydigan boshqa funksional 
guruhlar ham bo‘lishi mumkin. Poliuretanlar geterozanjirli  -R-NH-CO-O-R’ - polimerlar bo‘lib, bu yerda R – alkil, 
aril yoki atsil guruhlaridir. Radikal guruhlari asosi sifatida asfaltsmolaparafinlar tarkidagi uglevodorodlardan 
foydalanilganda quyidagi natijalarga erishish mumkin bo‘ladi:

• neft quduqlarida yig‘ilib, qazish ishlarini murakkablashtiradigan parafin va asfaltsmolaparafinlardan unumli 
faydalanishga erishiladi.

• hosil bo‘lgan poliuretanlardan tarkibiga ko‘ra kimyo sanoatining turli sohalarida foydalanishga yo‘l ochiladi. 
• neft konlari atrofida to‘planib boradigan asfaltsmolaparafinlarning ekologik ta’siri kamayadi.

Poliuretanlar turli xil fizik va kimyoviy xossalarga ega bo‘lganligi sababli kimyo sanoatining turli soha-
larida foydalanish mumkin. Elastikligi, chidamliligi, qattiqligi va xavfsizligi bilan ko‘p qirrali material bo‘lgan poli-
uretanlar bizning kundalik hayotimizda deyarli hamma sohada qo‘llaniladi. Biz o‘tirgan kresloda, haydagan 
mashinamizda,  kiygan poyabzalimiz va son-sanoqsiz buyumlarimizdan poliuretanni topish mumkin. Ko‘pgina 
sanoat korxonalari o‘z mahsulotlarida poliuretanlardan foydalanadilar. Poliuretanlar agressiv muhitda, katta 
o‘zgaruvchan bosim va harorat sharoitida ishlaydigan mahsulotlarni ishlab chiqarishda kauchuk o‘rnini bosu-
vchi mahsulot sifatida ishlatiladi. Poliuretan va undan olingan mahsulotlarning xususiyatlari ko‘p jihatdan ushbu 
materialni tayyorlash uchun ishlatiladigan ingredientlarga bog‘liq. 

Poliuretanlar kislotalar, mineral va organik moylar, benzin va oksidlovchilar taʼsiriga chidamlidir. Poliure-
tanlar penoplast, kauchuk, yelim, plyonka, korroziyabardosh qoplama, sintetik tola olishda qoʻllanadi. 

Poliuretanlar juda ko‘p qirrali va mukammal izolyator sifatida tanilganligi sababli ular energiya tejash va eko-
dizayn muammolariga ko‘plab yechimlarni taklif qiladi.  Poliuretan sanoati doimo atrof-muhitga ta’sirini kamayti-
rishga intiladi va hozirda ishlab chiqarish jarayonlarining energiya samaradorligini oshirish va energiyani tejash 
uchun ishlatilishi mumkin bo‘lgan yakuniy mahsulotlarni yaratish yo‘llarini o‘rganmoqda Bunga binolar izolyatsi-
yasini misol qilish mumkin. Ushbu mahsulotlar oilalar va korxonalarga energiya uchun to‘lovlarni kamaytirishga 
yordam beradi, shu bilan birga, atrof-muhitni muhofaza qilishga yordam beradi.  

Poliuretanlarning ko‘z oldimizga keladigan birinchi mahsuloti ko‘pikli tuzilish mahsulotidir.
Moslashuvchan shimgichli ko‘pik. Poliuretanning moslashuvchan, past zichlikdagi yumshoq ko‘piklari 

ko‘rpa-to‘shaklar, mebel qoplamalari, avtomobil o‘rindiqlari, yostiqlar va izolyatsiya materiallari kabi ko‘plab 
mahsulotlarni ishlab chiqarishda ishlatiladi. Ushbu turdagi poliuretanlar qulay va bardoshli plombalarni ta’min-
laydi.

Qattiq ko‘pik. Qattiq poliuretan ko‘piklari izolyatsiya, qadoqlash materiallari va yengil tuzilmalar kabi bir 
qator sanoat ilovalarida qo‘llaniladi. Ular issiqlik izolatsiyasi uchun yuqori samarali va yengil materiallarini 
olishda qo‘llaniladi.

Ko‘pikli qistirmalari. Poliuretan ko‘pik suv va havo o‘tkazmasligini ta’minlaydigan qistirmalarni ishlab chiqa-
rishda ishlatiladi.

Elastomerlar. Poliuretan elastomerlari g‘ildiraklar, podshipniklar, qistirma materiallari, poyabzal tagliklari, 
avtomobil amortizatorlari va sport anjomlari kabi mahsulotlarda moslashuvchanlik va chidamlilikni ta’minlash 
uchun ishlatiladi.

Poliuretanlar cheksiz imkoniyatlariga ega. Shuning uchun asfaltsmolaparafinlardan izosianatsiz usulda 
poliuretanlar sintezi va undan tayyorlanadigan mahsulotlar turmushimizda bir qancha qulayliklarni yaratadi. Bu 
arzon va xavfsiz, barqaror, energiyaga bo‘lgan ehtiyojni kamaytiradi va atrof-muhit hamda tabiiy resurslarimizni 
himoya qiladi, hayotimizni ko‘p sohalarida qulayliklar yaratadi, qayta ishlanishi mumkin, intensiv foydalanishda 
yomonlashmaydi va yog‘och, metall va keramika mahsulotlarida tobora ko‘proq foydalanilmoqda. Eng muhim 
afzalliklari – umumiy og‘irlikni kamaytirish va shuning uchun transport xarajatlarini kamaytirishdir.

X U L O S A  V A  T A K L I F L A R
Neft qazib olish jarayonida asfaltsmolaparafin (ASP) to‘plamlari va qatlamlarining shakllanishi texnologik 

jarayonlarning samaradorligini pasaytiruvchi jiddiy muammolardan biri hisoblanadi. ASP to‘planishi quduq 
devorlari, quvurlar va uskunalarda qattiq qoldiqlar hosil bo‘lishiga olib kelib, neft oqimini pasaytiradi, quvurlarni 
tiqilib qolishiga sabab bo‘ladi va natijada ishlab chiqarish jarayonini to‘xtatib qo‘yishi mumkin. Ushbu muam-
molarni bartaraf etish nafaqat iqtisodiy foyda keltiradi, balki ekologik xavfsizlikni ta’minlashga ham xizmat qiladi.

Tadqiqotlar shuni ko‘rsatadiki, ASP to‘plamlari va qatlamlarini bartaraf etish va qayta ishlashning samarali 
usullari – kimyoviy reagentlar qo‘llash, termik ishlov berish, mexanik tozalash va ekspluatatsion rejimlarni opti-
mallashtirish – neft qazib olish jarayonida muhim ahamiyatga ega. O‘zbekistonlik olimlarning ilmiy ishlari, jum-
ladan, ASP shakllanishining sabablari, tarkibi va uni bartaraf etishning innovatsion usullari bo‘yicha tadqiqotlari, 
neft qazib olish texnologiyalarining yanada samarali bo‘lishiga katta hissa qo‘shmoqda.

ASP qatlamlarining hosil bo‘lishini samarali nazorat qilish va uni qayta ishlash usullarini yanada rivojlan-
tirish orqali neft qazib olish samaradorligini oshirish, quduqlarning ekspluatatsion muddatini uzaytirish va iqti-
sodiy yo‘qotishlarni kamaytirish mumkin. Shu sababli kelgusida bu boradagi tadqiqotlar va amaliy ishlanmalarni 
yanada kengaytirish neft sanoatining rivojlanishi uchun zarur bo‘lgan muhim yo‘nalishlardan biri bo‘lib qoladi.

